
ИШТИН ЖАЛПЫ МҮНӨЗДӨМӨСҮ

Изилдөөнүн актуалдуулугу. Тарыхый өнүгүү жолунда эки миң жылдан ашуун мезгил эркиндиги, көз карандысыздыгы,  биримдиги менен ынтымагы үчүн күрөшүп келген кыргыз эли, элдик акыл дөөлөттөрдү туу тута, аздектеп жана этият сактоо менен муундан муунга өткөрүп келишкен.  Кыргыз элинин татаал жолду баскан тарыхы, рухий дүйнөсү, көз карашы, улуттук аң-сезиминин өсүшү, тиричилиги, салт-санаасы өз доорунун акылы зирек, ойчул, билимдүү адамдары тарабынан санжыраларда, тарыхый жана маданий мурастарда чагылдырылган. 
ХIХ кылым жана ХХ кылымдын башындагы коомдук өзгөрүүлөр  Кыргызстанда жазуу түрүндө алгачкы чыгармалардын жаралышына алып келген. Молдо Нияз, Молдо Кылыч, Тоголок Молдо, Нурмолдо, Алдаш Молдо, Исак Шайбеков, Абылкасым Жутакеев, Токтораалы Талканбаев сыяктуу бир катар акындар  чыгармаларын кагаз беттерине түшүрүшүп,   эл арасына оозеки жана жазуу түрүндө таркатышкан. Алар өздөрү жашаган доордогу элдин мүдөө-максаттарын, муң – зары менен элибиздин өткөн тарыхына байланышкан тарыхый окуяларын реалдуу баяндашкан. Бирок, совет бийлигинин мезгилинде доордун тарыхый чындыгын сүрөттөп жазган акындардын кыйласынын чыгармалары  бийликтин кысымына кабылса (Молдо Кылыч, Алдаш Молдо ж.б.), бир даары дээрлик көмүскөдө калып (Молдо Нияз, Нурмолдо ж.б.) тиешелүү бааларын алган эмес.

Совет доорунда Кыргызстандын жаңы мезгилдеги тарыхын изилдөөдө негизинен орус тилиндеги расмий булактарга басым жасалып, жергиликтүү элдин чыгармачыл өкүлдөрү тарабынан жазылган баалуу маалыматтар көз жаздымда калып келген. Алардын катарына тарыхый окуялар көркөм чагылдырылган жазгыч-акындардын чыгармалары да кирет. Кыргызстандын ХIХ кылым жана ХХ кылымдын башындагы тарыхын изилдөөдө жазгыч-акындардын адабий мурастарын тарыхый булак катары пайдалануу актуалдуу проблемалардын бири. Аталган доордун тарыхый чындыгын элестүү чагылдырган акындардын чыгармаларын тарыхый булак катары башка илимий эмгектер менен бирдикте салыштырып анализдөө өлкөбүздүн тарыхын объективдүү изилдөөгө жана анын «актай барактарын» тактоого өбөлгө түзөт. 

Проблеманын илимий изилденүү деңгээли. Жазгыч-акындардын чыгармалары тарых илиминде буга чейин өз алдынча изилдөөнүн объектиси болгон эмес. 1920-жылы 22-апрелде Түркестан АССРнын агартуу комиссариаты Жети-Суу жана Сыр-Дарыя областтарындагы көчмөн элдердин революцияга чейинки   жазуу эстеликтерин чогултуу ишин баштоо жөнүндө чечим кабыл алган. Натыйжада жазгыч-акындардын адабий мурастары да Б. Солтоноев, Ы. Абдрахманов, К. Мифтаков, К. Карасаев ж.б. тарабынан жыйнала баштаган.

Жазгыч-акындардын адабий мурастарын советтик доордо  изилдөө, иликтөө иштерин үч этапка бөлүп карасак болот:
Биринчи этап  ХХ кылымдын 20–40-жылдарын кучагына алат. 20-30-жылдарда – жазгыч-акындардын чыгармалары эл арасынан жазылып алынып кол жазмалар фондусуна өткөрүлсө, же жарыяланса
,  40-жылдары – жазгыч-акындардын чыгармалары боюнча адабиятчылар тарабынан илимий изилдөөлөр жүргүзүлүп,  монографиялар жана жыйнактар чыккан
. Бул эмгектерде Молдо Кылыч, Алдаш Молдо, Тоголок Молдо, Ысык Шайбековдор реалисттик багыттагы алгачкы жазгыч-акындар катары бааланган. Ошондой эле Молдо Кылычтын чыгармалары боюнча эки кандидаттык иш жакталган
. Аларда акындын эмгектери тилдик жана адабий жактан изилдөөгө алынган.

1946-жылы  кыргыз элинин XIX кылымдан баштап XX кылымдын 40-жылдарынын аягына чейинки маданиятынын тарыхына арнаган алгачкы монография чыккан
. Анда С.М.Абрамзон кыргыз элиндеги акындык өнөрдүн өнүгүшүнө токтолуу менен эл Калыгул, Арстанбек, Калмурза, Молдо Кылыч, Музооке, Токтогул сыяктуу акындардын чыгармаларын көңүлүнүн түпкүрүндө аяр сактап келишкенин белгилеген.

Экинчи этап 1950-80-жылдарды камтыйт. Бул мезгилде жазгыч-акындар «реакциячыл» жана «демократтык» агымдарга бөлүнүп, бир беткей сындалып, изилдөө иштери солгундаган. К.К.Орозалиевдин партиялык тапшыруунун негизинде жарыяланган макаласы жазгыч-акындарды мамлекеттик деңгээлде сындоого жол ачкан
.  Партиялык документтердин атайын чечиминде Калыгул, Арстанбек жана Молдо Кылычтарга панисламисттик, пантүркстандык, буржуазиялык, улутчулдук идеяны колдошкон, реакциячыл мүнөздөгү «замана» агымынын негиздөөчүлөрү катары баа берилип тыюу салынган
.
Натыйжада «заманачы» акындардын катарында жазгыч-акындардын мурастары да советтик  тарыхчылар менен философтордун илимий эмгектеринде бай-манаптардын таламын көздөгөн «реакциялык» мүнөздөгү, диндик көз караштагы чыгармалар катары көрсөтүлгөн
.    Ошентсе да айрым илимпоздор тарабынан, алсак белгилүү тарыхчы Б.Жамгерчинов Алдаш Молдонун «Сарбагыш менен бугунун чабышы» ырын тарыхый булак катары талдаган
. Ал эми Д.Айтмамбетов
, А.Чукубаев
, С.Данияровдун
, А.Бедельбаевдин
  эмгектеринде жазгыч-акындардын Октябрь революциясына чейинки кыргыз жазма адабияты менен агартуусунун өнүгүшүнө кошкон салымдары изилденип, анда кыргыз элинин жашоо-турмушун, карапайым элдин ой-пикирин реалдуу чагылдырган, элдик көз караштагы, прогрессивдүү ой жүгүрткөн чыгармалар катары Тоголок Молдо, Ысак Шайбеков, Абылкасым Жутакеев, Токтораалы Талканбаевдердин ырларына баа берилген. 

Бул аралыкта айрым окумуштуулар жазгыч-акындардын кол жазмаларын эл арасынан иликтеп, чогултуу ишин жүргүзүшкөн. Алсак,  Молдо Нияздын кол жазмалары белгилүү түрколог, академик Б.М.Юнусалиев тарыбынан иликтенип Илимдер академиясынын кол жазмалар фондусуна өткөргөн
.  Бүгүнкү күндө УИАнын кол жазмалар фондусунда Молдо Нияздын төрт кол китеби сакталып турат
. 
Молдо Нияздын адабий мурастарына тарыхчылардан академик В.М.Плоских кайрылып, анын кол жазмаларындагы маалыматтарды тарыхый булак катары пайдаланган
. Т.Назаралиев менен бирдикте акындын санаттарын тарыхый булак катары талдоого алган
. 

Тоголок Молдо баштаган демократ – жазгыч-акындардын эмгектери совет мезгилинин элегинен өтүп, окумуштуулардын изилдөөлөрүндө кыргыз элинин өткөн турмушун реалдуу чагылдырган адабий мурас  катары бааланган
. 

Үчүнчү этап 1985-жылдан азыркы мезгилге чейинки аралыкты камтыйт. Кайра куруунун башталышы менен элибиздин рухий  мурастарына жаңыча мамиле жасоо, Кыргызстан КП БКнын 1988-жылдын 28-29-декабрында өткөн Пленумунда Молдо Кылыч менен Касым Тыныстановдун чыгармачылыгы тууралуу кабыл алынган токтомунан башталат. Бул чечим жазгыч-акындарынын чыгармаларын басып чыгарууга жана изилдөөгө жол ачкан
. 

Кайра куруунун шарапаты менен  акындардын мурастарына болгон жаңыча мамиле Молдо Нияздын, Нурмолдонун чыгармаларына   кызыгууларды жандандырды. В.Я.Галицкий  менен В.М.Плоскихтин биргелешкен эмгегинде
 Молдо Нияздын кол жазмалары тарыхый эмгек катары бааланган. Ал эми  Т.Н.Өмүрбеков, К.С.Молдокасымовдун эмгектеринде Молдо Нияздын «биринчи колкитебиндеги» Алымкул аталык жөнүндө жазган санат дигарсттарынан алынган саптар кошумча тарыхый булак катары колдонулган
. 

Ж.Ж.Жакыпбеков
 Кыргызстандын ХIX кылымдын экинчи жарымы ХХ кылымдын башындагы социалдык-экономикалык жана саясий өнүгүшүнүн совет мезгилинде изилденишин иликтөөсүндө, «заманачы» акындардын катарында жазгыч-акындардын чыгармаларынын изилденүү деңгээлине да токтолгон. А.К.Койчиев
,  М.Ш.Султановалардын
 Кыргызстандын ХIX кылымдын экинчи жарымы – ХХ кылымдын башына таандык тарыхына байланышкан кандидаттык диссертацияларында жазгыч-акындардын чыгармаларындагы тарыхый окуяларга байланышкан маалыматтары менен агартуучулук ишмердиктери  изилденген. Кыргыз элинин агартуучулугунун өнүгүүсүнө жазгыч-акындардын кошкон салымы С.О.Байгазиевдин иликтөөлөрүндө да кыйла терең чагылдырылган
.
Эгемендүүлүктү алгандан бери тарых илиминде жазгыч-акындардын мурастары боюнча атайын эмгек жок болгону менен жогорку жана атайын  окуу жайлардын студенттери, мектеп окуучулары үчүн жазылган окуу китептеринде жазгыч-акындар жөнүндө маалыматтар берилип, алардын кыргыз жазма маданиятынын  өнүгүшүндөгү ээлеген орду белгилүү деңгээлде аныкталган. 

Демократ жазгыч-акындардын адабий мурастарынын баардыгы совет мезгилиндеги илим изилдөөлөрдө толук талданып, изилденип бүткөн деп айтууга болбойт. Алсак, Тоголок Молдонун «заман» ырлары тарых бүктөмүндө калып, изилденген эмес.  Адабиятчылар жети томдук «Кыргыз адабиятынын тарыхынын» 4-томунда гана «Зар заман» жана «Эркиндик» поэмаларына үстүртөдөн токтолушкан
. 

Мындан сырткары филология, философия илимдеринде жазгыч-акындардын чыгармаларына көңүл бурулуп бир катар илимий эмгектер жактоого сунуш кылынып, корголгон.

Диссертациялык иштин максаты жана милдеттери. Изилдөөнүн максаты  ХIХ кылымдын жана ХХ кылымдын башындагы  кыргыз коомунун саясий, социалдык, экономикалык, маданий абалын жазгыч-акындардын адабий мурастарына таянуу менен объективдүү чагылдыруу жана жаңы маалыматтар менен толуктоо болуп эсептелет. Аны  ишке ашыруу үчүн төмөндөгүдөй милдеттер коюлду:

· Жазгыч-акындардын чыгармачылыктары калыптанган ХIХ кылым жана ХХ кылымдын башындагы кыргыз элинин коомдук-саясий, социалдык-экономикалык, маданий өнүгүшүнө конкреттүү фактылардын негизинде жалпы мүнөздөмө берүү.  Номаддык цивилизациянын алкагында калыптанган кыргыз элинин коомдук ой жүгүртүүсүн анализдөө;

· Жазгыч-акындардын ырларында Кокон хандыгынын Кыргызстандагы үстөмдүгүнүн баяндалышын, башка тарыхый даректер менен салыштырып изилдөө менен тактоолорду киргизүү;

· Жазгыч-акындардын чыгармаларында орус падышачылыгынын Кыргызстанды каратып алышын жана  колониалдык саясатын чагылдырышын   тарыхый изилдөөлөр менен салыштырып талдоо;

· ХIХ кылым жана ХХ кылымдын башындагы Кыргызстандагы коомдук-саясий, социалдык-экономикалык жана маданий өзгөрүүлөрдүн жазгыч-акындардын көз карашынын калыптанышына тийгизген таасирин иликтөө; 

· Жазгыч-акындардын чыгармаларынын кыргыз элинин коомдук аң-сезиминин калыптанышына тийгизген таасирин ачып берүү;

· ХIХ кылым жана ХХ кылымдын башындагы кыргыз элинин жазуу, агартуу иштеринин өнүгүү тарыхында  жазгыч-акындардын ээлеген ордун аныктоо;

· Элибиздин руханий байлыгы болгон жазгыч-акындардын кол жазмаларын тарыхый булак катары пайдалануунун натыйжалуулугун көрсөтүү.

Изилдөөнүн объектиси жана предмети. Изилдөөнүн объектиси ХIХ кылымдагы жана ХХ кылымдын башындагы жазгыч-акындардын кыргыз элинин коомдук, саясий, социалдык-экономикалык, маданий турмушун чагылдырган чыгармалары болуп эсептелет. Изилдөөнүн предмети катары  жазгыч-акындардын ырларындагы элдик коомдук ой жүгүртүү, тарыхый окуялардын чагылдырылышы ар тараптан изилдөөгө алынды. 

Изилдөөнүн хронологиялык чеги ХIХ кылымдын жана ХХ кылымдын башын, башкача айтканда Кыргызстандын Кокон хандыгынын мезгилинен тарта Октябрь революциясына чейинки мезгилди камтыйт. Бул кыргыз элинин тарыхындагы оор жана тарыхый окуяларга бай  мезгилди жазма адабиятынын башатында турган жазгыч-акындар чыгармаларында таасын чагылдырышкан. 

Изилдөөнүн теориялык жана методологиялык негизи. Иштин теориялык негизи ХIХ кылым жана ХХ кылымдын башындагы Кыргызстандын өнүгүүсүнө байланышкан тарых, этнография, адабият, тил, философия багытындагы илимий изилдөөлөрдөн турат. 
Диссертациялык иштин илимий методологиясын тарыхый объективдүүлүк принциби – системалуулук, комплекстүү анализ жасоо, конкреттүү-тарыхый, тарыхый-салыштырмалуу изилдөө түздү. 

Изилдөөнүн негизги тарыхый булагын жазгыч - акындардын УИАнын кол жазмалар фондусундагы жарыяланбаган кол жазмалары менен чыгармалары  түздү. Негизги маалымат катары Молдо Нияздын «Санат диргарсттары», Молдо Кылычтын «Казалдары», Нурмолдонун чыгармалары, Алдаш Молдонун «Бугу менен сарбагыштын урушу», Тоголок Молдо, Ы.Шайбеков, А.Жутакеев, Т.Талканбаевдердин  басмаканадан  чыккан чыгармалар жыйнактары пайдаланылды.  

Маанилүү тарыхый булактардын бири Молдо Нияздын кол китептери болуп эсептелет. Анда Кокон  доорундагы тарыхый инсандарга байланыштуу тарыхый окуялар кеңири чагылдырлган.
  Бай тарыхый материалдар Молдо Кылыч Шамыркановдун
, Тоголок Молдонун
, Алдаш Жээнике уулунун
, Токтораалы Талканбаевдин жана Абылкасым Жутакеевдин
 КР УИАнын кол жазмалар фондусундагы жарык көрө элек чыгармаларынан алынып, тарыхый  фактыларды кыйла деңгээлде тактоого мүмкүнчүлүк түздү.

Изилдөөнүн илимий жаңылыгы. 

· ХIХ кылым жана ХХ кылымдын башындагы  жазгыч-акындардын  чыгармалары тарых илиминде булак катары пайдалануу менен даярдалган алгачкы атайын изилдөө болуп саналат;

· Жазгыч-акындардын чыгармаларынын негизинде Кыргызстандын ички жана тышкы саясий абалы, социалдык-экономикалык, маданий өнүгүүсү, элдик коомдук көз караш  реалдуу сүрөттөлүп, Кокон хандыгынын эзүүсү менен орус падышачылыгынын колониалдык доордогу картинасы элестүү жана так чагылдырылды;

· Жазгыч-акындардын чыгармаларындагы маалыматтарды башка тарыхый даректер менен салыштыруунун натыйжасында тарыхтын олуттуу маселелери толукталды жана такталды;

· Жазгыч-акындардын чыгармаларынын кыргыз элинин коомдук аң-сезиминин калыптанышына тийгизген таасири таасын көргөзүлдү;

· Жаңы мезгилдеги  Кыргызстандын маданиятынын өнүгүшүнө жазгыч-акындардын кошкон салымы аныкталды;

· Адабий мурастар жаңы тарыхый көз караштан изилдөөгө алынды.

Изилдөөнүн теориялык жана практикалык мааниси. Изилдөөнүн негизги жоболорун, жыйынтыктарын жана тыянактарын Кыргызстандын ХIХ кылым жана ХХ кылымдын башындагы тарыхын жазууда жана окутууда пайдаланууга болот. Ошондой эле диссертациянын материалдары жалпы билим берүүчү мектептер, жогорку жана атайын окуу жайлары үчүн дарстарды, атайын курстарды  даярдоодо колдонулушу мүмкүн. 
Изилдөөнүн жыйынтыктарын Кыргызстандын ХIХ кылым жана ХХ кылымдын башындагы жалпыланган тарыхын жазууда жана маданиятынын өнүгүшүн изилдөөдө пайдаланууга болот.  

Коргоого сунуш кылынган негизги жоболор. Илимий изилдөөнүн жыйынтыгында коргоого төмөндөгү негизги жоболор сунуш кылынат:

1. ХIХ кылым жана ХХ кылымдын башында  Кыргызстанда жазгыч-акындардын көз караштарынын жана чыгармачылыктарынын калыптанышына таасир эткен коомдук-саясий, социалдык-экономикалык жана маданий зор өзгөрүүлөр болгон.

2. Жазгыч-акындардын адабий мурастары өз мезгилиндеги элдин коомдук көз карашын чагылдырган бай тарыхый маалыматтарды камтыйт.

3. Жазгыч-акындардын чыгармалары Кокон хандыгы менен Россия империясынын эзүүчүлүк саясатын элестүү жана жандуу чагылдыргандыгы менен айырмаланып турат. 

4. Кыргыз жазма адабиятына негиз салуучулардын ырларында коомдогу тарыхый окуяларды жана өзгөрүүлөрдү чагылдырууга чоң орун берилген. 

5. Жазгыч-акындардын чыгармалары эл арасына кеңири тарап, коомдук аң-сезимдин калыптанышына зор таасир тийгизген.

6. Жазгыч-акындардын чыгармалары Кыргызстандын ХIХ кылым жана ХХ кылымдын башындагы тарыхын изилдөөдө маанилүү жазма булак катары кызмат кылат.

Иштин апробацияланышы. Диссертациянын негизги мазмуну жана жыйынтыктары республикалык илимий-теориялык, практикалык конференцияларда баяндалган жана жарык көргөн илимий макалаларда чагылдырылган. 

Диссертациялык  иштин  структурасы.  Диссертациялык иш кириш сөз, эки бап, алты параграф, корутунду жана пайдаланылган адабияттардын тизмесинен турат. Диссертациянын жалпы көлөмү – 193 бет. 
ДИССЕРТАЦИЯНЫН  НЕГИЗГИ МАЗМУНУ

Кириш сөздө теманын актуалдуулугу, изилденүү деңгээли, тарыхый булактары, иштин максаты менен милдеттери аныкталды.  Изилдөөнүн объектиси менен предмети тастыкталып, иштин методологиялык негизи, илимий жаңылыгы, теориялык жана практикалык мааниси, ошондой эле  апробацияланышы көрсөтүлдү.

«Кыргызстандын коомдук-саясий  жана социалдык-экономикалык өнүгүүсү (XIXк.– XX кылымдын башы) » деген биринчи бапта көрсөтүлгөн мезгилдеги Кыргызстандын тарыхынын саясий, социалдык-экономикалык абалына мүнөздөмө берилип, кыргыз коомундагы өзгөрүүлөрдүн жазгыч-акындардын көз карашынын калыптанышына тийгизген таасири баяндалды.

«Кыргызстан Кокон хандыгынын доорунда» деген биринчи параграфта Кокон мамлекетинин мезгилиндеги кыргыз элинин саясий, социалдык-экономикалык абалына жазгыч-акындардын чыгармаларындагы маалыматтардын негизинде мүнөздөмө берилген. 

1709-жылы түзүлгөн Кокон мамлекети XVIII кылымдын 70-жылдары Фергана өрөөнүндөгү жана анын тоо этектериндеги кыргыз жерлерин каратып алган. XIX кылымдын биринчи чейрегинде хандыктын курамына Кыргызстандын түндүк бөлүгү каратылган.  Мамлекет областтарга - вилайеттерге, алар салык райондоруна - серкерликтерге бөлүнгөн. Алардын башында серкерлер туруп, салык жыйноочулардын милдетин аткарган. 

«Бийлик, байлык талашып», «Хандар бузган замана», «Эки жүздүү кошомат», «Жандар бузган замана», - деп  Нурмолдо белгилегендей Кокон хандыгында  чыгыш деспотиясына мүнөздүү чыр-чатактар менен өз ара талаш-тартыштар тынымсыз болуп турган. Кыргыз уруу башчылары, айрыкча Кыргызстандын түштүгүндөгү уруу башчылары хандыктагы феодалдык топтордун күрөшүнө, ордодогу саясий оюндар менен төңкөрүштөргө активдүү катышышкан. 
Кыргызстандын аймагын басып алгандан кийин, Кокон хандыгы мамлекетти башкарууда таасирдүү кыргыз төбөлдөрүнө наамдарды, кызмат орундарын берүү менен өздөрүнө тартып, пайдаланууну туура көрүшкөн. Айрыкча Шераалынын хан болушу (1842-1845) менен кыргыз феодалдары мамлекеттик бийликке көбүрөөк тартыла баштаган. Хан сарайдагы орчундуу орундарды көп учурда кыргыз бийлери ээлешип, бийликтин жүрүшүндө, керек болсо хандардын алмашышында дагы чоң роль ойношкон. Алсак, Алымбек датка, Алымкул аталык ж.б. 1863-жылы 9-июнда болгон төңкөрүштөн кийин, Мала хандын жашы жете элек уулу Султан Саид хан көтөрүлүп, анын регенти болуп Алымкул  дайындалат. Иш жүзүндө бийликке келген Алымкул аталык жөнүндө Молдо  Нияздын санаттарында кеңири чагылдырылган.  
Жазгыч-акындар: «Миң башылар пул алат», «Айлык деп хар айда», - деп жазгандай  хандын салык жыйноочулары ар айда элден салык алып турушкан. Салыкты негизинен малга (зекет), жерге, түшүмгө (харадж) салышкан. Мындан тышкары кошумча салыктар да төлөнгөн.  Кокон хандыгы салган салыктардын түрлөрү тууралуу Тоголок Молдо: «Бажы деп алган элеттен», «Падышалык ырымы», «Олпон кап алган эгинден», «Кан өкүмү дедирген», «Малдан алган зекетти», «Үшүрүн деп бир алат», «Каалаганын тим алат», «Апта сайын, ай сайын», «Бул өңдөнүп ким алат», «Кыраж деп алган ак теңге» - деп жазгандай салыктын өлчөмү жана түрлөрү юридикалык жактан так аныкталбагандыктан,  салыктарды жыйноодо баш-аламандыкка жол берилген. 

Кыргызстандын түндүгүндөгү райондордо кокондуктардын бийлиги  бекем орногон эмес. Түндүк кыргыз манаптары дээрлик өз алдынчалыктарын сактап калышкан жана салыктарды өз учурунда  төлөп  берүү  менен гана  чектелишкен. 
Кыргыз элинин башынан өткөн эң кейиштүү окуялардын бири уруулар ортосундагы чыр-чатактар жазгыч-акындардын чыгармаларында кеңири  берилген.  Алсак, Алдаш Жээнике уулунун «Бугу, сарбагыш урушу»  көлөмдүү чыгармасында: чабыштын келип чыгышы, жүрүшү жана элге тийген кесепети жөнүндө кеңири баяндалып, тарыхый эмгектердеги маалыматтарды толуктап турат. 
Молдо Кылыч: «Казак, кыргыз өзүнчө» «Өзүбектин сурагы», «Падышасы алардын», «Кокондуктун манабы» - деп, же Молдо Нияз:  «Кыргыз менен сарт эде», «Кыргыз сарттын ичинде», - деп жазгандай, Кокон хандыгын жергиликтүү калк «сарттардын» (өзбектердин – А.К.) мамлекети катары кабылдашкан. 
Кокон хандыгынын мезгилиндеги кыргыз элинин абалы жазгыч-акындардын чыгармалары боюнча: 1) Кокон хандыгы «сарттардын» мамлекети катары сүрөттөлгөн; 2) Кыргызстандын түштүк аймактарында хандыктын бийлиги бекем орноп, жергиликтүү элдин абалы өтө оор болгону көрсөтүлгөн, ал эми түндүк аймагында хандыктын бийлиги анча бекем болбой, кыргыз манаптары салыктарды төлөп берүү менен чектелишкени чагылдырылган; 3) Хандыктын саясий иштерине кыргыз уруу башчыларынын катышуусу алардын саясий активдүүлүгүн жогорулатып, кыргыз элинин тарыхында олуттуу окуя болгондугун баяндашкан; 4) Кокон хандыгы кыргыз урууларынын ортосундагы (айрыкча түндүк аймактардагы) чыр-чатактарды күчөтүп тургандыгы белгиленген.

«Россия империясынын Кыргызстанды каратып алышы: оң жана терс жактары» аттуу биринчи баптын экинчи параграфында Кыргызстандын орус империясынын курамына кирүү процесси 1855-1876-жылдарды кучагына алып, узак жана татаал, саясий окуяларга бай экени көрсөтүлөт. Тарыхый эмгектерде ынанымдуу булактардын негизинде бул маселе кыйла терең изилденген. 

Россия империясынын курамына алгач Кыргызстандын түндүк аймагы кошулган. Илимий башка изилдөөлөрдө көрсөтүлгөндөй жазгыч-акындардын чыгармалары боюнча да уруу башчылары, белгилүү манаптары жана байларынын ортосунда Россиянын курамына кирүүдө бирдей пикир болгон эмес. Орусиянын курамына өз ыктыяры менен Боромбай, Байтик, Качыбек сыяктуу манаптар өтсө, Ормон, Үмөтаалы, Тилекмат, Муратаалы, Чоң Карач, Жантай, Жаңгарачтар орус өкмөтүнүн бийлигин кабыл алууда олку-солку пикирде болушкан. Ал эми Маймыл, Осмон, Балбайлар орус бийлигине ачык  каршы чыгышкан. 
Падышачылык Россия Кыргызстандын түндүк  аймагын келишим жана аскердик экспедициялардын күчү менен караткан. Кыргыз уруу башчыларынын орус букаралыгын кабыл алуу өтүнүчү падышачылыктын кызыкчылыктарына дал келгенде гана аткарылганы илимий изилдөөлөрдө такталган. 

 Бул жөнүндө Молдо Кылыч: «Көбү качып багынбай», «Орус жүзүн көрбөдү», «Кармап алып Маймылды», «Дарга тартып жай кылды» - десе, Нурмолдо: «Каяша айтып оруска», «Казак хандар не болду?», «Айак-башы белгисиз», «Айтышып жүрүп жоголду», «Кырсыгышкан оруска», «Кыркгузхандар не болду?», «Салават, Балбай, Ормондор», «Союлуп баары кор болду!», - деп жазган. 

«Эр Тайлактын Осмону», «Качып барып Кашкарга», «Канча жылда кайрылды», «Кан Ормондун баласы», «Үмөөталы, Чаргынды» «Кашгар барып келген соң», «Кадырынан тайгылды», - деп  Молдо Кылыч жазгандай Осмон, Үмөөталылар орус бийлигин 1866-1867-жылдары аргасыз тааныган.  Орус бийлигине каршы чыгышкандарга карата орус өкмөтү башкаруу бийлигине, (болуштукка) шайлануу укуктарынан ажыраткан атайын чечим кабыл алган.
Түштүк Кыргызстан куралдуу күч менен басып алынган. XIX кылымдын 60-жылдарынан баштап Кокон хандыгынын ээликтери биринин артынан бири Россия империясына өтө баштаган. Кокондун аскер күчтөрүн Казакстандын түштүк-батышынан жана кыргызстандын түндүгүнөн кыскан падышачылыктын аскердик күчтөрү Олуя-Ата, Чимкет, Ташкент сыяктуу, стратегиялык мааниси чоң чеп-шаарларын басып алган. Шаарларды сактап калуу үчүн Молдо Нияздын санаттарында жазылгандай,  Алымкул аталык баштаган кокон аскердик күчүнүн кошундары  жан аябай аракет кылышкан. 
Россиянын курамына кириши менен кыргыз коомунда пайда болгон жаңы административдик жер-суу, салык саясаты жазгыч-акындардын чыгармаларында кеңири сүрөттөлгөн. Жазгыч-акындардын чыгармаларында чагылдырылгандай падышачылык Россиянын жүргүзгөн колониялдык саясатынын негизинде Кыргызстандын аймагында 73 болуштук түзүлүп, алар уездерге, областтарга караган. Болуштукту башкаруучулар жана айылдык старчындар 3 жылга шайланган. 

Россиянын курамына кириши менен башка өлкөлөрдүн басып алуу коркунучу,  уруулар арасындагы ири чыр-чатактар токтошу, шаарлардын өсүшү, ар кандай кичине, чоң ишканалардын иштеп, соода-сатык мамилелеринин өнүгүшү сыяктуу кыргыз коомдундагы өзгөрүштөр акын-жазгычтардын көз жаздымында калган эмес. Алсак, Молдо Кылычтын  «Чүй өзөнүндө», Тоголок Молдонун «Зар заманында» кеңири чагылдырылган. 

Ошентип, жазгыч-акындар 1) падышачылыктын Кыргызстанды каратышын басып алуучулук катарында мүнөздөшкөн; 2) Россия империясынын жергиликтүү элдин кызыкчылыгын эске албай жүргүзгөн административдик реформаларын сындашы тарыхый эмгектердеги маалыматтар менен үндөшүп  турат; 3) Өз чыгармаларында кыргыз коомчулугунда болуп жаткан прогрессивдүү өзгөрүүлөрдү кеңири чагылдырышкан.

Биринчи баптагы «Кыргыз коомундагы өзгөрүүлөрдүн жазгыч-акындардын көз карашынын калыптанышына тийгизген таасири» аттуу үчүнчү  параграфында аталган мезгилде Кыргызстанда болгон ири саясий окуялардын жана коомдук өнүгүү процессинин жазгыч-акындардын көз карашынын калыптанышына тийгизген таасири изилденген.

Ар түрдүү жоготууларга, чегинүүлөргө карабастан, ар бир доордогу руханий өсүштүн ортосунда үзүлбөгөн байланыш элдик мурастар аркылуу сакталып келген. Акындардын өздөрү жазгандай, жазгыч-акындардын чыгармачылыгынын өнүгүшүнө «Манас» эпосу баштаган элдик фольклордун жана төкмө акындык өнөрдүн устаттарынын таасири чоң болгон. Дээрлик бардык жазгыч-акындар Кыргызстандын төгөрөгүн түгөл кыдырышып санжырачылар, манасчылар, акындар менен кездешип, алардан таалим алышкан.   
Кыргыздардын руханий дүйнөсүнүн байышында мусулман мектептери менен медреселердин орду өзгөчө. Кокон хандыгынын мезгилинде элге кеңири таанылган адамдардын камкордугу менен жер-жерлерде мусулман мектептери, медреселери ачыла баштаган. Молдо Нияз, Нурмолдо, Молдо Кылыч, Тоголок Молдо, Алдаш Молдо Токтораалы Талканбаев, Ысак Шайбеков, Абылкасым Жутакеевдер да кат сабаттарын алгач айылдык молдолордон ачышып, медреселерден билим алууну улантышкан. Билимге кызыккандар медресенин программаларынан тышкары географиялык, тарыхый, фантастикалык чыгармаларды, Чыгыш медицинасы боюнча китептерди, фарс, түрк, өзбек, казах, татар тилдериндеги акын-жазуучулардын чыгармалары менен тааныш болушкан. Жазгыч-акындар Сулейман Бакыргани, Ахмед Ясави, Рабгузи, Навои, Фирдоусинин чыгармаларына таасирленишкени алардын ырларынан ачык көрүнүп турат. 

Кыргызстандын Россиянын курамына кириши менен ачылган орус-тузем, жаңы усулдук мектептер да жергиликтүү элдин сабатсыздыгын жоюуда салым кошушкан. Мындай мектептерден Ысак Шайбеков, Алдаш Молдолор окуп, билим алышкандыгын өздөрү ырларында ырасташат.  

XX кылымдын башында алгачкы кыргыз тарыхчысы Осмоналы Сыдык уулунун «Мухтасар тарых-и кыргызйа», «Тарых-и кыргыз Шадманийа» эмгектери 1913, 1914-жылдары Уфа шаарынан басылып чыкса, Молдо Кылычтын «Зилзаласы» 1911-жылы Казанда басылып чыккан. Мындай өзгөрүүлөр жазгыч-акындардын чыгармачылык шыктарына демөөр болуп, жазуу маданиятынын калыптанып, өсүшүнө түрткү болгон.
Жазгыч-акындардын көз карашынын калыптанышына алар жашаган мезгилдеги коомдук-саясий, социалдык-экономикалык жана маданий процесстер менен улуттук аң-сезимдин өсүшү шарт түзгөн. Кыргызстандын Кокон хандыгынын мезгилиндеги араб маданиятынын таралышы, Россиянын курамына кириши менен пайда болгон маданий өзгөрүүлөр акындардын  дүйнө таанымын кеңейтип, коомдогу окуяларга болгон көз караштарынын калыптанышына алып келген. 
«Жазгыч акындардын чыгармаларында Кыргызстандагы негизги коомдук-тарыхый окуялардын чагылдырылышы» деген экинчи бапта XIX кылым жана ХХ кылымдын башындагы  кыргыз элинин башынан өткөн тарыхый процесстердин жазгыч-акындардын чыгармаларында баяндалышына жана алардын элдин коомдук аң-сезиминин калыптанышына тийгизген таасири чагылдырылган.

«Кокон хандыгынын үстөмдүгүнүн жазгыч-акындардын  ырларында баяндалышы» аттуу параграфта Кокон хандыгынын  мезгилиндеги тарыхый окуялар жазгыч-акындардын ырларында баяндалышы изилденип, расмий маалыматтарга тактоолор киргизилди. 

 Кокон хандыгынын мезгили жазгыч-акындардын чыгармаларында ырайымсыз эзүүнүн жана зордук-зомбулуктун учуру катары берилген. «Кокондогу хандардын», «Жардамы элге тийгидей», «Жакшылыктуу дейсиңби», «Ырайым кылып ийгендей», «Кыргыздарга кыянат», «Кыла берди билгендей», - деп жазгыч-акындардын чыгармаларында жазылгандай жергиликтүү элди  каалагандай эзип келишкен. Жергиликтүү элди кыңк эттирбей башкаруу үчүн чептерде зындандар курулуп, ага баш ийбеген  көчмөндөрдү салып,  ырайымсыз жазалоо (казыкка отургузуу, башын алуу, дарга асуу), күнөөкөрлөрдү мыкаачылык менен кыйноо күч алган.
Жергиликтүү эл үчүн Кокон хандыгынын мамлекеттик тартибинин эң оор элементи салык саясаты болгон. Айрыкча Молдо Нияз: «Кудаяр келип Бухарадан», «Карынын көзү карыкты», «Жетим уул, тул катын», «Жер көз болуп зарыкты», - деп  баяндагандай, Кудаяр хандын үчүнчү жолу хандык кылган мезгилинде салыктын 20дан ашык түрү киргизилип, көлөмүн да чоңойгон. Алсак, Оштун бир эле серкерлигинен жылына казынага харадждын эсебинен 25 миң пуддан ашык (1пуд – 16.38 кг.) дан азыгы чогултулган. Ал эми 9426 танаптан 50 миң теңге төлөтүп алышкан. Бул ансыз да жакырданып турган элдин экономикалык, социалдык абалын ого бетер оордотуп, жергиликтүү калктын социалдык жиктелүүсүн тереңдеткен.   

Кокон хандыгы негизги салыктардан тышкары милдеттүү түрдө чеп курулушу, жол салуу, чептеги аскерлерди азык-түлүк менен камсыз кылып туруу ж.б.у.с. иштерди аткарышкан. Жазгыч-акындар – «Хандарынан Кокондун», «Кордук көргөн булардан», «Уюштурган ортого», «Ордо кыздын коомун», «Кимде сулуу кыз  болсо», «Желдети келип кордуктап», «Алып кетет зордуктап» – жазышкандай кокон хандыгы салыктарды салып эле тим болушпастан, элдин көзүнө толгон асыл малын, жакшы көрүнгөн мүлкүн, сулуу кыздарын зордук менен алып кетишкен учурлар да болгон. 
Хандыктын эзүүсүнө чыдабаган жергиликтүү калк колдоруна курал алып бир нече жолу көтөрүлүшкөн. Өзбек тарыхчысы Х.Н.Бабабековдун эсеби боюнча, 1709-1876-жылдар аралыгында хандыкка каршы 33 ири көтөрүлүш чыкса, алардын 7си Кыргызстандын аймагында болгон. Мындан сырткары кыргыздар башка улуттар менен бирге дагы 4 көтөрүлүшкө катышышкан.  Жазгыч-акындардын чыгармаларында баяндалгандай элдин нааразычылыктары аёосуз жазаланган: «Маделикан, Малакан», «Сурагынан жадаган», «Каарына чыдабай», «Калк-калайык тажаган», «Каяша айткан адамдын», «Канчасын мүлжүп кажаган», «Андан кийин Шераалы», «Такка минип кубанган», «Кудаярхан дегени», «Кылычын канга сугарган». Алсак, 1873-жылкы Алайлык кыргыздардын көтөрүлүшүн басыш үчүн Худаяр хан 100 сарбаздан турган жазалоочу отрядын жиберген. Хан ордого көтөрүлүшчүлөрдүн атынан сүйлөшүүгө келген Шер датка баштаган 40 бий, хандын буйругу менен өлүм жазасына тартылган. 

Ошентип, жазгыч-акындардын чыгармаларында Кокон мамлекетинин үстөмдүгү, салган салыктардын оордугу элестүү сүрөттөлүп, салык жыйноодогу чектен чыгуулар ашкереленген.  Кокон хандыгынын эзүүчүлүк саясаты элдин социалдык жиктелишинин тереңдешине алып келгендиги, хандыктын эзүүсүнө нааразы болгон эл тынымсыз көтөрүлүштөргө чыгып тургандыгы кеңири баяндалган.

Экинчи баптагы «Жазгыч-акындардын чыгармаларында орус падышачылыгынын колониалдык саясатынын ашкерелениши» аттуу экинчи параграфта акындардын чыгармаларында жергиликтүү орус төбөлдөрүнүн чектен чыккан жоруктары, кыргыз элин кемсинтиши жана кордошу чагылдырылган. 

Падышалыктын Кыргызстандын аймагындагы колониалдык башкаруусу жарым-жартылай аскердик мүнөздө болуп, жергиликтүү элди аёосуз жана ырайымсыз  эзүү башталган. Жазгыч-акындар жазышкандай айрыкча, падышачылыктын колониалдык жер-суу саясаты өтө эле одоно, акыйкатсыз жүргүзүлгөн.  XIX кылымдын 60-жылдарынын экинчи жарымынан баштап, Россиянын борбордук аймактарынан орус дыйкандарын көчүрүп келүү башталып, келгиндердин чарбаларын бекемдеш үчүн мүмкүн болушунча баардык  шарттарды түзүүгө аракеттенишкен. 1916-жылга карата келгиндердин 914 кыштагы болгон.  Жер-суудан ажыраган элдин абалына кейиген акындар:  «Кедейлердин жерлерин», «Кесип берди котурга», «Көпөс болгон оруска»; «Орус келип айылды алды», «Оокат кылчу жерди алды», - деп жазышкан.

Көчүп келгендерге  жергиликтүү элдин жерин эле алып бербестен, орус өкмөтү кээ бир көз боёмочулуктарга да барган. Жазгыч-акындардын чыгармалары боюнча, келгиндердин арасында карапайым жергиликтүү элге өздөрүнүн үстөмдүгүн көрсөткөндөр болгон. Алсак, бийликтин колдоосуна ээ болушкан кулактар жергиликтүү элди суумду булгадың, айдоомду тебелеттиң, малымды уурдадың дешип, жок жерден күнөөгө тарттырышкан  учурлар кездешкен:  «Карап турсаң капырдын», «Кыйын экен калбасы», «Мал жоготсо төлөтүп», «Элден алат акчаны». Мындай учурларда падыша өкмөтүнүн жергиликтүү администрациясы териштирбей туруп, жок малды карапайым элден өндүртүп беришкен. Айыптардын өлчөмү атайын бекитилбегендигинен пайдаланышкан кулактар жергиликтүү калктан бодо малдын башы үчүн 20 тыйындан 5 сомго чейин,  кээ бир  учурларда акча ордуна бирден кой төлөнгөн.  Колго түшкөн малдардын башы үчүн 50 тыйындан 3 сомго чейин  айып төлөп, кайтарып алышкан.
Молдо Кылыч ашкерелеп жазгандай – «Жылдан-жылга салык деп», «Закон баштап түгөнгүр» «Замананы тарытып», –салыктын түрү менен көлөмү жылдан-жылга өсүп турган. Мисалы, «түтүнгө» салынган салык 1865-жылы   1сом 50 тыйынды түзсө, 1868-жылы 3 сом, ал эми 1908-жылы 4 сомго жеткен.  

Орус колонизаторлорунун жергиликтүү элди кемсинтүү, кордоосу көнүмүш адатка айланган. Өзгөчө айырмаланышкан Атбашы участкасынын начальниги Лутинди, Пишпек уездинин начальнигинин жардамчысы Фовицкийди, Беловодск участкасынын городовойу Григорьевди, Пржевальск уезддинин полицейскийи Зонинди эл «чоң муштум», «чоң кол» деп аташкан. Алар жөнүндө Алдаш Молдо, А.Жутакеевдин чыгармаларында да көркөм маалыматтар кездешет. 

Падышачылыктын колониалдык эзүүсү, элдин нааразычылыгынын күч алышы 1898-жылдагы Анжиян жана 1916-жылдагы улуттук-боштондук көтөрүлүштүн чыгышына алып келген. Жазгыч-акындардын чыгармаларында элдик көтөрүлүштөргө байланыштуу ырлар арбын кездешет жана тарыхый эмгектердеги маалыматтарды дагы бир жолу ырастап, толуктап турат. 
Жыйынтыктап айтканда, падышачылык Россия кыргыз жерин караткан күндөн баштап жергиликтүү элди эзип келген. Анын жүргүзгөн колониалдык саясаты ири алдыда салынган салыктардан, жергиликтүү элдин жер үлүштөрүнүн эсебинен орус чарбаларынын түзүлүшүнөн, алардын элди кемсинтүүлөрүнөн көрүнгөн. Бир катар окмуштуулар тарабынан терең изилденген падыша өкмөтүнүн колониалдык саясаты, жазгыч-акындардын эмгектеринде кеңири орун алып, падыша өкмөтүнүн салган салыктары элдин турмушун жакырдантып, оор абалга алып келгенин  белгилешкен. 

«Жазгыч акындардын чыгармаларынын кыргыз элинин коомдук аң – сезиминин калыптанышына тийгизген таасири» аттуу экинчи баптын үчүнчү параграфында акындардын чыгармаларынын эл арасына таралышы жана алардын көчмөндөрдүн руханий дүйнөсүнүн байышына жана аң-сезиминин жогорулашына тийгизген таасири изилденген.

Акындардын чыгармалары  өз мезгилинде эле калктын калың катмарына кеңири таралып, жылуу кабыл алынган. Кыргыз маданиятынын тарыхында Молдо Кылычтын «Кыссаи зилзаласынын» басмадан чыгышы зор окуя болгон. «Мангулуктун эзели», «Молдо Кылыч казалы», «Китеби чыгып Казандан», «Калктын түшүп назары», «Түркияда кеп болуп», «Кызып турду базары», - деп  Нурмолдо жазгандай, акындын китеби Кыргызстанда гана эмес коңшу, ал тургай Кашкар, Стамбул сыяктуу шаарларда да белгилүү болгон.
Жазгыч-акындар өз чыгармаларында элдин турмушун, кыргыз коомундагы ар кандай тарыхый окуяларды таасын сүрөттөшүп, дүйнөнүн жаралышы,  айлана-чөйрөдөгү кубулуштарды түшүнүүгө аракет кылышып, ой жүгүртүшкөн.  Коомдогу өзгөрүштөрдү, элдин социалдык-экономикалык абалын ыр түрүндө кагаз беттерине түшүрүшүп, аларды эл арасына таратуу менен агартуучулук иштерди да жүргүзүшкөн. Акындар  өздөрү жашаган доордогу саясий окуяларга жана коомдук мамилелердин өнүгүшүн карапайым элдин көзү менен карашып, ырлары аркылуу чагылдырышкан.

Кыргыз элинин тарыхында биринчи жолу жазгыч-акындар, балдарды эне тилинде окута башташкан. Балдарга өз чыгармаларын окутушуп, жаттатып, алардын адабий-көркөмдүк түшүнүгүн арттырышкан. Ал тургай Алдаш Молдо  кыргыз агартуусунун тарыхында биринчи кыргызча «Алиппени» жазган. Мектептерде окутуучулар акындардын чыгармаларынын көчүрмөлөрүн балдар үчүн окуу куралы катары колдонушкан.

Агартуу иши коомдук өнүгүүнүн ар кандай баскычтарында,  белгилүү тарыхый-социалдык шарттарга жараша жүргүзүгөн. Кыргыз коомунун өткөн тарыхый маданий өнүгүшүндө  негизинен сабаттуулукту, билимдүүлүктү, маалымдуулукту, тарбия берүүдөгү элдик  салттуулуктун нормаларын сактоону, жогорку орунга коюп келишкен. Учурунда Нурмолдодон  билим алганын Жеңижок: «Билим берип жети кыл», «Окуттуңуз эки жыл», ««Алиппени» үйрөтүп», «Арапчаны сүйлөтүп», «Кат жаздырып көрдүңүз», - деп жазган. Акын шакирттерине: 1) ататек (тарыйхат); 2) исламият; 3) билегенийа; 4) эсеп-кысап (алхораний-алгебра); 5) жуграпия; 6) каинат (асманийа); 7) айнааме (агрономия, малчылык) сабактарынан окуткан. 

Ал эми, академик Абдулхай Алдашев атасы тууралуу: «Алдаш Молдо өзүнүн устаты Шакир дамбылданын жолун жолдоп, мектебинде жалаң гана диний дарстарды окутпастан, Фан дастандарынан да сабак берген, маселен, эсепти төрт амалга чейин, географиянын үч бөлүгүн: жуграфия табигы (физикалык география), жуграфия ирьзи (экономогеография), жуграфия саяси (саясий география) деп өзү сабак берип турган», - деп эскерет.
Жыйынтыктап айтканда, XIX кылым жана ХХ кылымдын башындагы жазгыч-акындар кыргыз жазма адабиятына негиз салышып, кыргыз элинин аталган доордогу маданиятынын өнүгүшүнө, кыргыз элинин коомдук аң – сезиминин жогорулашына зор салым кошушкан. Алар, биринчиден, бай элдик оозеки адабиятка таянышып жазма адабиятты негиздешкен; экинчиден, агартуучулук кесипти аркалашкан; үчүнчүдөн,  коомдук өнүгүү процессиндеги тарыхый окуяларды кеңири чагылдырышкан; төртүнчүдөн, ырларында илим, билимди даңазалашкан жана элди окууга үндөшкөн; бешинчиден, кыргыз тарыхында алгачкылардан болуп агартуучулук иштерин жүргүзүшүп, балдарды окутушкан.   

Корутундуда кыргыз элинин XIX кылым жана ХХ кылымдын башындагы коомдук турмушундагы социалдык-экономикалык жана саясий  өзгөрүүлөрдүн жазгыч-акындардын чыгармаларында чагылдырылышын изилдөөнүн натыйжасында төмөндөгүдөй жыйынтыктар чыгарылды: 

1. Кыргыз элинде узак мезгилдер бою калыптанган элдик адабият, анын ичинде акындык өнөрдүн оозеки формасы жогорку деңгээлде өнүккөн. Кокон хандыгынын мезгилинде Кыргызстанда ачылган мектептер менен медреселерде билим алышкан окуучулардын арасынан элдик адабияттын үлгүлөрүндө тарбияланышкан бир катар жазгыч-акындар чыгышкан. 

2. Падышачылык Россиянын курамына каратылгандан кийин Кыргызстанда көптөгөн коомдук-саясий, социалдык-экономикалык жана маданий өзгөрүүлөр болгон. Кыргыз элинин дүйнөлүк цивилизациянын алкагына тартылышы, орус жана түрк тилдериндеги газета-журналдардын, Чыгыш адабиятынын таралышы, алгачкы китепканалардын ачылышы ж.б. факторлор жазгыч-акындардын көз карашынын кеңейишине  жана калыптанышына таасир эткен.

3. Жазгыч-акындардын Кокон хандыгынын кыргыз элин аёосуз эзүүсүн элестүү чагылдырышып, жергиликтүү калкты биримдикке жана эзүүгө каршы үндөшкөн. 

4. Падышачылык Россиянын Кыргызстанды каратып алуу процессин, алар алып келген жаңылыктарды жазгыч-акындар объективдүү беришкен. Ошону менен бирге колониалдык саясат кыргыз элин жер-суусунан ажыратаарын, каада-салттардын бузулушуна алып келээрин ырларында таасын көрсөтүшкөн. Элди коомдук өнүгүүдөгү алгылыктуу жаңылыктарды өздөштүрүүгө, илим-билимге умтулууга үндөшкөн. Доор добушун кылдат сезе билген жазгыч-акындар маанилүү окуяларды так жана туура баяндашкан. Алардын элдик-боштондук кыймылы, элдин азап чегүүсү жөнүндөгү чыгармалары расмий тарыхый булактарды ырастап жана толуктап турат.
5. Жазгыч-акындардын чыгармалары XIX к. – ХХ кылымдын башындагы кыргыз элинин коомдук-саясий, социалдык-экономикалык жана маданий өнүгүшүн чагылдырган көркөм-жазуу эстелиги катары эле бааланбастан, ошол доордун тарыхый жазуу булагы катары кызмат кыла алат. Жазгыч-акындардын адабий мурастары тарыхый окуяларды реалдуу, элдик көз карашта чагылдырган чыгармалар катары баалуу. 
Жогоруда көрсөтулгөн материалдардын негизинде төмөндөгүлөр сунушталат:

· XIX кылым – XX кылымдын башындагы жазгыч-акындардын адабий мурастарын изилдөө иштерин тереңдетүү.  

· жазгыч-акындардын кол жазмаларын баалоодо, совет мезгилиндеги ашыкча саясатташтыруу, идеялаштыруу принциптеринин негизинде кетирилген каталарга кайрадан токтолуп, объективдүү баа берүү. 
· жазгыч-акындардын кол жазмаларын Кыргызстандын XIX – XX кылымдын башындагы тарыхын изилдөөдө тарыхый жазуу булагы катары пайдалануу.
Жыйынтыктап айтканда, жазгыч-акындардын адабий мурастарын ХIХ кылым жана ХХ кылымдын башындагы кыргыз элинин коомдук-саясий, социалдык-экономикалык жана маданий турмушун кеңири чагылдырган көркөм жазуу эстелиги катары гана эмес, тарыхый  булак катары пайдаланууга болот. Бул чыгармалар тарыхый окуяларды реалдуу чагылдырууда, элдин коомдук көз карашын, тарыхый инсандардын ролун көрсөтүүдө чоң роль ойнойт.

«Жазгыч-акындардын чыгармаларында элдик коомдук ой жүгүртүүнүн жана тарыхый окуялардын чагылдырышы 
(XIX к. – ХХ к. башы)»  

 07.00.02 – Ата Мекендин тарыхы адистиги боюнча 
тарых илимдеринин кандидаты илимий даражасын 
изденип алуу үчүн даярдалган диссертация

Өзөктүү сөздөр: тарых, жазгыч-акындар, адабий мурастар, чыгармалар, санат, казал, коомдук, саясий, социалдык, экономикалык,  маданият, коомдук ой жүгүртүү.

Диссертацияда жазгыч-акындар Молдо Нияз, Молдо Кылыч, Тоголок Молдо, Нурмолдо, Алдаш Молдо, Ы.Шайбеков, А.Жутакеевдердин адабий мурастарындагы элдик коомдук ой жүгүртүүнү жана тарыхый окуяларды чагылдырган чыгармалары башка илимий эмгектер менен салыштырып изилденген. 

Диссертациялык иштин кириш сөздө теманын актуалдуулугу, изилдөө деңгээли, изилдөөнүн тарыхый булактары, максаты менен милдеттери аныкталып, иштин методологиялык негизи, илимий жаңылыгы, изилдөөнүн практикалык мааниси менен катар иштин апробацияланышы көрсөтүлгөн.

«Кыргызстандын коомдук-саясий  жана социалдык-экономикалык өнүгүүсү (XIX к. – ХХ к. башы)» деген биринчи бапта аталган доордогу Кыргызстандын коомдук-саясий, социалдык-экономикалык жана маданий өнүгүүсү конкреттүү фактылардын негизинде жазгыч-акындардын чыгармаларындагы  маалыматтарды колдонуу менен кеңири баяндалып, коомдогу өзгөрүүлөрдүн жазгыч-акындардын көз карашынын калыптанышына тийгизген таасирлери аныкталган.

«Жазгыч-акындардын чыгармаларында Кыргызстандагы негизги  коомдук-тарыхый окуялардын чагылдырылышы» аттуу экинчи бапта жазгыч-акындардын чыгармаларында Кокон хандыгынын үстөмдүгү менен падышачылыктын колониалдык саясатынын ашкерелениши башка тарыхый даректер менен салыштырылып изилденди. Ошону менен бирге жазгыч-акындардын чыгармаларынын кыргыз элинин коомдук аң – сезиминин калыптанышына тийгизген таасири көрсөтүлдү.

Корутундуда иштин жыйынтыгы менен тыянактары чыгарылып, сунуштар берилген.  

В диссертационной работе делается историко-сравнительное исследование с научными работами и литературным наследием акынов-письменников.

Диссертация состоит из введения, двух глав, заключения и списка использованной литературы.

Во введении обоснованы актуальность темы, определены уровень исследованности проблемы и основные источники, научная новизна исследования, его методы, теоретическая и практическая значимость диссертации, обозначены цель и задачи исследования, его объект и предмет, сделаны выводы и представлены положения, выносимые на защиту.

В первой главе – «Общественно-политическое и социально-экономическое развитие Кыргызстана (XIX в. – начале XX века)» – дается подробное описание общественно-политического и социально-экономического и культурного развития Кыргызстана того времени, используются сведения из произведений акынов-письменников, и определяются роли общественного развития в формировании мировоззрения акынов-письменников.

Во второй главе – «Отражение в произведениях акынов-письменников основных общественно-исторических событий Кыргызстана» - в произведениях акынов-письменников исследуются господство Кокандского ханства и колониальная политика царской России и даются историко-сравнительные анализы с другими историческими источниками. А также рассматривается роль произведений акынов-письменников в развитии общественного мышления кыргызского народа.

В заключении диссертации подведены основные итоги и выводы работы.

In dissertational work historical-comparative research with scientific works and literary heritages of akyn-writers was made.

The dissertation consists of the introduction, two chapters, the conclusion and the list of the used literature.

In introduction the theme urgency, level of study of the problem and the basic sources, scientific novelty of research, its methods, the theoretical and practical importance of the dissertation are defined, designated the purpose and research problems, its object and  subject, conclusions are drawn and is presented the positions which are taken out on protection are presented.

In chapter 1 – «Political and social and economic development of Kyrgyzstan (XIX century – the XX century beginning)» – is given detailed description of political and social and economic and cultural development of Kyrgyzstan of that time, using data from products of akyn-writers, and social development roles in outlook formation of akyn-writers have been defined.

In the second chapter – «Reflection in products of akyn-writers of the basic socio-historical events of Kyrgyzstan» - domination of Kokand khanate and a colonial policy of imperial Russia are investigated in products of akyn-writers, historical-comparative analyses with other historical sources are given. And also the role of products of akyn-writers in development of public thinking of the Kyrghyz people is considered.

In the dissertation’s conclusion the cores of the work are summed.

